Adfent 2

ADFENT 2 – PARATOADAU’R OEN
Thema:

Paratoi ar gyfer y Nadolig.  Yr Adfent

Cefndir Beiblaidd:
Luc 1-2, Mathew 2; Eseia 40

Cymeriadau:
Pyped Oen




Arweinydd

Offer:
        Poteli Shampŵ a Conditioner, drych, sychwr gwallt, gel cawod etc

Y pyped i ymddangos ac enwi’r offer i gyd gan  symud o un i un

Pyped:
Dyna ni, Dwi’n meddwl fod popeth gen i.

Arweinydd:
Helo. Beth sy gen ti yn y fan yna?

Pyped:
Shampŵ, conditioner, brws, sychwr gwallt, gel cawod, a gel gwallt.

Arweinydd:
Beth wyt ti’n mynd i’w wneud hefo’r pethau yna?  Agor siop ogla da, neu salon trin gwallt?

Pyped:
Dw i’n paratoi ar gyfer y Nadolig.  Mae hi’n gyfnod yr Adfent.

Arweinydd:
Rwyt ti’n iawn.  Mae hi yn gyfnod yr Adfent, ond sut mae’r pethau yma yn dy helpu i baratoi ar gyfer y Nadolig?

Pyped:
Mae’r Nadolig yn amser prysur iawn i mi achos mae pawb am i mi wneud “special appearence” yn y capel neu’r ysgol mewn drama geni.

Arweinydd:
Special appearance?!  Beth wyt ti’n feddwl?

Pyped:
Mae oen bach yn chwarae rhan pwysig iawn, iawn yn hanes geni Iesu Grist.  Mae’r oen yno pan ddaw’r angylion i ddweud wrth y bugeiliaid uwchben Bethlehem fod Iesu wedi ei eni yn y stabl.  Ac wedyn mae yna oen bach yn y golwg yn y stabl pan mae’r tri gŵr doeth yn rhoi anrhegion i’r Iesu.

Arweinydd:
Aur, thus a myrr.

Pyped:
Ie.  Mae yna bedair Ysgol Sul wedi gofyn i mi gymryd rhan yn barod, ac felly dw i wedi penderfynu dechrau paratoi.

Arweinydd:
Ond sut mae gel a shampŵ yn help i baratoi ar gyfer y Nadolig?

Pyped:
Dw i’n trin fy nghot – shampŵ i wneud fy nghot yn lân a gwyn, conditioner i’w gwneud yn feddal a “silky smooth”, gel i steilio a shower gel i wneud i fy nhraed arogli’n dda.  Does dim byd yn waeth nag oen yn drewi!

Arweinydd:
Dwi’n gwybod mai cyfnod o baratoi ar gyfer y Nadolig ydy’r Adfent, ond nid fel yna rwyt ti i fod i baratoi.

Pyped:
Yh!  Beth wyt ti i fod i’w wneud ʼte?

Arweinydd:
Darllen y Beibl a gweld beth mae Duw yn ei ddweud am anfon Achubydd i’r byd.  Meddwl pa mor wych ydy Duw am anfon ei Fab i’r byd.  Gweddïo am help i ddeall neges y Nadolig yn well.  Meddwl faint o le mae Iesu’n ei gael yn dy fywyd.  Doedd dim lle iddo yn y llety ym Methlehem, ond ydy o’n cael lle yn dy fywyd di?

Pyped:
O!

Arweinydd:
Ie.  O!

Pyped:
Does dim angen i mi folchi felly.

Arweinydd:
Oes, siŵr iawn.  Dw i’n cytuno – does dim byd yn waeth nag oen bach yn drewi.  Ond mae angen i ti baratoi at y Nadolig mewn ffordd arall hefyd yn ystod yr Adfent.

Pyped:
Mae gen i galendr Adfent.

Arweinydd:
Oes?  A beth sy y tu ôl i’r ffenestri bach.

Pyped:
Siocled ac adnod.

Arweinydd:
A beth wyt ti’n ei wneud ar ôl agor y ffenestr?

Pyped:
Bwyta’r siocled!

Arweinydd:
Beth am i ti baratoi wrth ddysgu’r adnod hefyd.

Pyped:
Syniad da!  Reit, esgusoda fi, ond rhaid i mi fynd.

Arweinydd:
I ble?

Pyped:
Dw i’n cael trim bach ar fy nghynffon, ac efallai  blow dry hefyd.  Hwyl!

exit

[image: image1.png]beibl.net



Catrin Roberts


[image: image1.png]